
Nd. 438. Frumvarp til laga [169. mál]
um atvinnuleysistryggingar.

Flm.: Gunnar Jóhannsson, Hannibal Valdimarsson, Eggert Þorsteinsson,
Einar Olgeirsson, Karl Guðjónsson.

1. gr.
Félög karla og kvenna, sem vinna hvers konar daglaunavinnu, svo og annarra,

sem vinna fyrir launum við sams konar vinnu, svo sem sjómenn, starfsfólk við
iðju, iðnaðarmenn, verzlunar- og afgreiðslu fólk, skrifstofufólk, starfsmenn við flutn-
inga á mönnum og vörum, þjónustufólk í veitingahúsum og önnur sambærileg félög,
sem stofnað hafa atvinnuleysissjóði innan félagsins, eiga rétt á staðfestingu atvinnu-
málaráðherra sjóðnum til handa og hlunnindum samkvæmt lögum þessum, ef hann
fullnægir þeim skilyrðum, sem lög þessi ákveða. Stjórn atvinnuleyissjóðs skal
skipuð 3 mönnum, sem kosnir skulu í viðkomandi félagi með sama hætti og stjórn
félagsins.

2. gr.
Markmið atvinnuleysissjóðs er að tryggja sjóðsfélaga gegn atvinnuleysi, ef það

stafar ekki af þeim sökum, sem um getur i 7. gr.

3. gr.
Skilyrði fyrir því, að atvinnuleysissjóður geti fengið staðfestingu ráðherra, eru:

1. Að sjóðsfélagar séu ekki færri en 15 og vinni að sömu eða svipaðri starfsgrein
eða eigi við svipuð vinnuskilyrði að búa.

2. Að félagið sé heimilisfast í einhverjum kaupstaðanna eða kauptúnanna og sjóðs-
félagar allir búsettir í kaupstaðnum, kauptúninu eða nágrenni.

3. Að samþykktir atvinnuleysissjóðsins og starfstilhögun sé í samræmi við það,
sem hér fer á eftir.

4. gr.
Félög þau, sem stofnað hafa atvinnuleysissjóði, skulu setja þeim samþykktir.

Samþykktirnar skulu staðfestar af ráðherra, að fengnum tillögum Tryggingastofn-
unar ríkisins. A sama hátt skal fara um breytingar á samþykktum.

5. gr.
Engum má neita um að gerast sjóðsfélagi, ef hann fullnægir upptökuskilyrð-

um þeim, sem sett eru i lögum þessum, enda sé hann fullra 16 ára að aldri.

6. gr.
Í samþykktum skal ákveða árstillag sjóðsfélaga og hvernig þau skuli greiðast.

Fé sjóðsins skal ávaxtað með tryggum hætti og þannig, að ávallt sé nægilega mikið
af þVÍ handbært. Einnig skal í samþykkt ákveðið um styrkveitingar úr sjóðnum, og
má veittur styrkur aldrei nema meiru en % af þeim launum, sem á sama tíma eru
greidd í viðkomandi starfsgrein.
1samþykktum skal einnig ákveða, hve langur biðtími skuli líða til þess er sjóðs-

félagi á rétt til styrks, og má sá tími vera mismunandi langur eftir því, hver starfs-
greinin er.

7. gr.
Staðfestur atvinnuleysissjóður má ekki veita atvinnuleysisstyrk :

1. Til manna, er þátt taka i verkfalli eða verkbann nær til.
2. Til þeirra manna, er njóta slysa-, sjúkra- eða örorkustyrks samkv. lögum um

almannatryggingar eða eru á opinberu framfæri vegna langvarandi veikinda.
3. Til þeirra, sem misst hafa atvinnu af ástæðum, sem þeir eiga sjálfir sök á,

svo sem vegna drykkjuskaparóreglu.
4. Til þeirra, sem sviptir eru frelsi sínu að opinberri tilhlutun.
5. Til þeirra, sem neita vinnu, er þeim býðst að tilhlutun vinnumiðlunarskrif-

stofu samkv. lögum um vinnumiðlun, eða á annan hátt, svo að sannað sé, þó
þVÍ aðeins, að ekki hvíli verkfall eða verkbann á vinnunni og kaupgjald og
vinnutími sé i samræmi við taxta eða kjarasamninga viðkomandi verkalýðs-
félags, eða annað vandhæfi á vinnunni, sem stjórn verkalýðsfélags tekur gilt.



6. Til þeirra, sem hafa eða gætu sannanlega haft þær árstekjur, að nægi þeim til
fulls framfæris fyrir sig og þá, sem þeir hafa á framfæri sínu.

8. gr.
Stofnfé atvinnuleysissjóða skal vera:
Þær þrjár milljónir króna, ásamt vöxtum af þeim, sem geymdar eru i þessu

skyni hjá Tryggingastofnun ríkisins samkv. lögum nr. 42 14. apríl 1943, sbr. lög
nr. 50 7. maí 1946.

Stofnfé þessu skal skipta hlutfallslega miðað við félagatölu milli þeirra atvinnu-
leysissjóða, sem stofnaðir hafa verið og viðurkenndir samkv. lögum þessum fyrir
1. janúar 1956.

9. gr.
Tekjur atvinnuleysissjóða skulu vera sem hér segir:

1. Þeir, sem hafa sjóðsfélaga í atvinnuleysissjóði í þjónustu sinni, skulu greiða i
viðkomandi atvinnuleysissjóð sem svarar 4% af heildarupphæð þeirra vinnu-
launa, er sjóðsfélagar vinna fyrir hjá þeim. Aflahlutur og hvers konar greiðslur
í öðru en peningum fyrir unnin verk teljast vinnulaun.

2. Ríkissjóður greiðir árlega til atvinnuleyissjóðanna 150 kr. á hvern félaga sjóðs-
ins, að viðbættri fullri verðlagsuppbót samkvæmt kaupgjaldsvísitölu.

3. Bæjar- og sveitarsjóðir greiða árlega til atvinnuleyissjóðsins í viðkomandi bæj-
ar- og sveitarfélagi upphæð, sem nemur helmingi framlags ríkissjóðs samkv.
2. tölulið.

4. Iðgjöld, sem sjóðsfélagar kunna að greiða samkv. samþykktum sjóðanna.
Gjöld þau, sem atvinnurekendum ber að greiða samkvæmt 1. tölul., skulu inn-

heimt ásamt tryggingargjöldum samkvæmt lögum um almannatryggingar, nr. 50
frá 7. mai 1946.

10. gr.
Stjórn staðfests atvinnuleysissjóðs skal árlega senda Tryggingastofnun r íkis-

ins endurskoðaða reikninga sjóðsins, og skal Tryggingastofnunin hafa eftirlit með
því, að sjóðurinn starfi lögum samkvæmt. Hefur hún rétt til að krefjast skýrslna
um allt, sem sjóðinn varðar, og aðgangs að skjölum hans og skilríkjum.

11. gr.
Atvinnuleysissjóðir, sem stofnaðir verða samkvæmt lögum þessum, skulu til-

kynna ráðherra stofnunina. Ráðherra skal innan eins mánaðar ákveða, hvort sjóður-
inn hlýtur staðfestingu eða eigi. Hljóti sjóðurinn staðfestingu, nýtur hann frá
byrjun næsta ársfjórðungs þeirra réttinda, sem lög þessi ákveða, þ. á m. framlaga
ríkisins og bæjar- og sveitarfélaga samkv. 2. og 3. tölulið 9. gr., í hlutfalli við það,
sem er eftir ársins.

12. gr.
Lög þessi öðlast þegar gildi.

Ákvæði til bráðabirgða:
Atvinnuleysissjóðir, sem stofnaðir verða og viðurkenningu hljóta á tímabilinu

frá gildistöku laganna og til 1. jan. 1957, eiga rétt á að fá greitt upp i stofnfé sitt
samkv. 8. gr. fjárhæð, sem nemi 200 kr. á hvern sjóðsfélaga.

Að þessu tímabili liðnu skal jafnframt efnt til endurskoðunar á lögum þessum.
Skal við þá endurskoðun höfð hliðsjón af reynslu þeirri, sem fengizt hefur, og tekið
til sérstakrar athugunar, hvort heppilegra væri að fela einum atvinnuleysissjóði
eða einni stofnun atvinnuleysistryggingar um landið allt.

Greinargerð.
Á undanförnum þingum hafa verið flutt bæði frv. og till. til þál. um, að teknar

verði upp atvinnuleysistryggingar. Frv. samhljóða þessu hefur verið flutt á nokkr-
um undanförnum þingum af þingmönnum Sósíalistaflokksins. Af hálfu Alþýðu-
flokksins hafa verið fluttar till. til þál. um skipun nefndar til þess að undirbúa
frv. um atvinnuleysistryggingar. Mál þessi hafa ekki hlotið afgreiðslu. Stjórnar-
flokkarnir virðast engan áhuga hafa haft á málinu, og hefur það þó haft eindreginn
stuðning alþýðusamtakanna í landinu.

Frv. þetta fékkst þó einu sinni afgreitt frá nefnd, en það var á þinginu 1952,
Minni hluti heilbr.- og félagsmálanefndar, þeir Jónas Árnason og Gylfi Þ. Gíslason,
lagði til, að frv. yrði samþykkt með lítils háttar breytingu á bráðabirgðaákvæðinu.
Fulltrúar stjórnarflokkanna, sem mynduðu meiri hluta nefndarinnar, lögðu til, að
frv. yrði vísað til ríkisstjórnarinnar, og var álit meiri hlutans samþykkt.

Í desemberverkföllunum 1952 var það ein af aðalkröfum verkalýðssamtakanna,
að komið yrði á fót atvinnuleysistryggingum. Þeirri kröfu var þó ekki fullnægt, og
reyndist samninganefnd atvinnurekenda ófáanleg til að fallast á fyrir sitt leyti
þessa sjálfsögðu kröfu verkalýðssamtakanna. Sama var að segja um trúnaðarmenn
ríkisstjórnarinnar. Þeir virtust lítinn áhuga hafa á slíku máli sem atvinnuleysis-
tryggingum.

Mörg undanfarin ár hafa fjölmörg verkalýðsfélög víðs vegar um land allt sam-
þykkt ákveðnar áskoranir til Alþingis um að setja lög um atvinnuleysistryggingar
og nú síðast 24. þing Alþýðusambands Íslands, sem setti fram og samþykkti ein-
róma kröfu til Alþingis og ríkisstjórnarinnar um, að nú á þessu þingi yrðu sam-
þykkt lög um fullkomnar atvinnuleysistryggingar, sem væru látnar koma til fram-
kvæmda hið bráðasta. Áður höfðu verið gerðar einróma samþykktir í þessu máli
á tveim eða þrem þingum A. S. 1.

Verkamannafélagið Dagsbrún, ásamt fjölmörgum verkalýðsfélögum víðs vegar
um land allt, hefur samþykkt áskoranir til Alþingis og ríkisstjórnar, þar sem skorað
hefur verið á þessa aðila að samþykkja frumvarpið.

Allar óskir og kröfur verkalýðssamtakanna í þessu mikla hagsmuna- og rétt-
lætismáli alþýðusamtakanna hafa til þessa verið að engu hafðar. Bak við kröfuna
um, að komið verði á viðunandi atvinnuleysistryggingum, stendur íslenzk verka-
lýðshreyfing einhuga, og mun þeirri kröfu verða fylgt fast eftir. Mun reynast erfitt
fyrir andstæðinga þessa máls að spyrna við fótum öllu lengur gegn þessu réttlætis-
máli - fremur en 8 stunda vinnudeginum .og 12 stunda hvíld á togurum.

Enda þótt mikið hafi lagazt með atvinnu að undanförnu, sérstaklega á Suð-
vesturlandinu, þá er málið jafnbrýnt og fyrr. í fjölmörgum bæjum og sjávarþorp-
um á Vestfjörðum, Norðurlandi og Austurlandi er stöðugt atvinnuleysi marga mán-
uði á ári, hvernig sem árar í atvinnulífinu, og þó að nú sé sæmilegt atvinnuástand
sunnan- og suðvestanlands, er ekkert hægt að fullyrða um það, hvort núverandi
atvinnuástand verður til langframa.

Enn er því í fullu gildi það, sem sagt var í greinargerð frumvarpsins á þinginu
1952, en þar segir m. a.: ..

"Það er ekki sjáanleg nein stefnubreyting í fjárhags- og atvinnumálum þjóð-
arinnar, er valdið geti því, að hér skapist atvinnuöryggi, heldur þvert á móti."

Og enn fremur segir á þessa leið:
"Það er því augljóst, að enda þótt verkamenn kjósi atvinnuöryggi fram yfir

atvinnuleysistryggingar, þá verður ekki hjá því komizt að gera núverandi ástandi
og horfum í þessum málum full skil og að þjóðfélagið verði að taka á sig viðeig-
andi skyldu, sé það ekki fært um að sjá öllum þegnum sínum fyrir atvinnu.

Frumvarp það, sem hér liggur fyrir, gerir einmitt ráð fyrir því, að þjóðfélagið
taki nú á sig þessa skyldu. Gerir frumvarpið ráð fyrir stofnun atvinnuleysissjóða
innan félaga launþega. Stofnfé þeirra skal vera sú upphæð (upphaflega 3 millj. kr.),

sem geymd er ásamt vöxtum i þessu skyni hjá Tryggingastofnun ríkisins samkv.
lögum nr. 42 14. apríl 1943.

Til þess að gefa nokkra hugmynd um, hvaða trygging er fólgin í frv. þessu,
ef að lögum yrði, skal hér tekið dæmi af félagi, sem telur um 3000 félaga, eins og
Verkamannafél. Dagsbrún, og miðað við, að greidd vinnulaun á ári svari til þess,
að sé greitt dagkaup alla virka daga. Ef gert er ráð fyrir, að styrkurinn yrði %
dagkaupsins að meðaltali, mundi hann endast handa yfir 450 mönnum í 6 mánuði,
eða 900 mönnum í 3 mánuði árlega, þótt ekki sé reiknað með stofnfénu og ekki sé
gert ráð fyrir neinum iðgjöldum, sem félagsmenn greiddu sjálfir. Ef hins vegar
þarf ekki að ganga á sjóðinn um nokkurt árabil, væri hægt að verja miklu fé úr
honum til atvinnuframkvæmda, enda þótt búið yrði þannig um allar lánveitingar
úr sjóðnum, að tryggt væri, að hann gæti jafnan staðið við löglegar skuldbindingar
sínar. Hér er um að ræða mjög mikilsverða tryggingu til að halda uppi atvinnu.
Þetta var einmitt höfuðröksemdin í greinargerð fyrir frumvarpi því um atvinnu-
leysistryggingu, sem Brynjólfur Bjarnason flutti í efri deild 1942 og var í öllum
aðalatriðum á sömu leið og þetta frumvarp.
Í frumvarpi þessu er gert ráð fyrir, að verkalýðsfélögin ráði sem mest sjálf,

hvernig tryggingunum er hagað, innan þeirra takmarka, sem lögin setja, svo sem
um upphæð styrkja, biðtíma, aldurstakmörk. iðgjöld hinna tryggðu sjálfra o. s. frv.
Verður það áreiðanlega affarasælast, þar sem aðstæður eru mismunandi í hinum
ýmsu félögum og ýmsu atvinnugreinum."

Þess er þó rétt að geta, að nokkurs skoðanamunar hefur gætt um það, hvern
hátt væri heppilegast að hafa á framkvæmd atvinnuleysistrygginganna. Sumir flutn-
ingsmanna telja margt mæla með því, að einum sjóði eða einni stofnun og þá helzt
atvinnustofnun ríkisins, sem oftar en einu sinni hefur verið flutt frv. um af hálfu
Alþýðuflokksins, yrði falin framkvæmd atvinnuleysistrygginganna um land allt,
þannig að auðveldara yrði að koma til hjálpar þeim stöðum, þar sem um sérstaka
atvinnuerfiðleika er að ræða. En í frumvörpum þeim, sem Alþýðuflokkurinn hefur
flutt um atvinnustofnun ríkisins, hefur verið gert ráð fyrir því, að verkefni hennar
yrðu þessi: 1) Skráning vinnuafls þjóðarinnar og samning á launaskýrslum. 2)
Atvinnuleysisskráning. 3) Vinnumiðlun. 4) Leiðbeiningar um stöðuval. 5) Vinnu-
þjálfun. 6) Skipulagning öryrkjavinnu. 7) Skipulagning unglingavinnu. 8) Ráð-
stöfun atvinnubótafjár. Ekki er þó rétt að láta ágreining um framkvæmdaatriði
verða þess valdandi, að hugmyndin um atvinnuleysistryggingar nái ekki fram að
ganga í einhverri mynd, ef þess er kostur, enda er gert ráð fyrir því í bráðabirgða-
ákvæðinu, að lögin yrðu endurskoðuð á árinu 1957, og mætti þá hafa hliðsjón af
þeirri reynslu, sem fengizt hefði varðandi heppilegasta tilhögun trygginganna.

Að síðustu má benda á, að í fjölmörgum löndum heims, svo sem í Englandi og
á Norðurlöndum, eru og hafa verið mörg undanfarin ár atvinnuleysistryggingar.
Það verður því ekki séð, hvers íslenzkur verkalýður á að gjalda, að vera settur
skör lægra í þessu máli, en stéttar systkini hans í nágrannalöndunum.

Það er margsannað mál, að íslenzkt verkafólk til sjávar og sveita skilar stórum
meiri afköstum við vinnu, hvort sem er við vinnu á hafi úti eða í landi, en í nokkru
öðru landi veraldar. Verkafólkið á íslandi á því hina fyllstu kröfu á því, að búið
sé að því á sem beztan og öruggastan hátt á öllum sviðum. Eitt af mörgu, sem
þarf að gera til aukins öryggis og bættrar afkomu verkafólksins í landinu, er að
koma á fót viðunandi atvinnuleysistryggingum. Það er ófrávíkjanleg krafa verka-
lýðshreyfingarinnar. Frá þeirri kröfu verður ekki hörfað.

